Тэма: дзейнік і выказнік - галоўныя члены сказа (першы ўрок).
Мэта: пазнаёміць з галоўнымі членамі сказа – дзейнікам і выказнікам.
Задачы: даць агульнае паняцце пра дзейнік, фарміраваць уменне знаходзіць дзейнік у сказе па сэнсавым пытанні; развіваць граматычны лад маўлення, лагічнае мысленне навучэнцаў, пашыраць слоўнікавы запас; выхоўваць любоў да прыроды.
Вучэбна-метадычнае абсталяванне: падручнік (частка 1), прэзентацыя, рэбус, выявы доміка, дзейніка, выказніка, сумка (торба), малюнкі воблака, вавёркі, сасны або елкі, сабакі,літары “М”, карткі з правілам, карткі для рэфлексіі.

1. Псіхалагічны настрой (Слайд 2)
· Уявіце сабе, што ў вашых далонях сонечны зайчык. Усміхніцеся яму і падарыце каму-небудзь з аднакласнікаў ці нашым гасцям і пажадайце поспехаў.
· Паслухайце верш М.Танка: (Слайд 3)
Я гэта люблю падарожжа,
З якім і зраўняцца не можа
Вандроўка ў любыя Таўрыды –
У казачныя краявіды.
А гэта – вандроўка праз сёлы,
Праз край мой шырокі, вясёлы,
Бясконцыя нівы, дубровы –
У маю беларускую мову.
У родную мову, якая
Усімі вясёлкамі ззяе,
Смалістымі пахне лясамі,
Жывымі звініць галасамі.
О, колькі яшчэ не адкрыта
Адценняў у ёй і блакіту,
Патрэбных народу, паэтам,
Каштоўнай руды, самацветаў!
                              М.Танк 
- Дарагія сябры, я запрашаю вас сёння разам са мной адправіцца ў адно невялікае, але незвычайнае і вельмі цікавае падарожжа! Не за марамі, не за гарамі, а па нашаму роднаму краю. Абяцаю вам сустрэчу з цікавымі асобамі, якім, магчыма, будзе патрэбна ваша дапамога.
2. Актуалізацыя ведаў.
- А для таго, каб адправіцца ў падарожжа, нам з вамі трэба ўзяць дарожную торбу. Яе мы назавем “Сказ”. Але ж з пустой торбай не варта падарожнічаць. Згодны? Прапаную вам напоўніць торбу тымі ведамі па тэме сказ, якія вы ўжо маеце. Давайце ўзгадаем, што вы ведаеце пра сказ. 

· На экране вы бачыце пачатак сказа, працягніце думку.
Сказ – гэта адно або некалькі слоў, якія выражаюць…(закончаную думку) (Слайд 4)
Сказ, у якім паведамляецца пра падзеі, з’явы, называецца…(апавядальным) (Слайд 5)
Сказ, у якім выражаецца пытанне, называецца… (пытальным) (Слайд 6)
Сказ, у якім выражаецца просьба, загад, заклік да дзеяння, называецца… (пабуджальным) (Слайд 7)

· Пастаўце ў канцы сказаў патрэбныя знакі прыпынку. (Слайд 8)

Сёння мы прыйшлі на ўрок беларускай мовы …
А вы любіце размаўляць на беларускай мове …
Сябры, любіце сваю родную мову …
· Добра, вы вельмі хутка і ўдала папоўнілі нашу дарожную торбу. Малайцы!
· Яшчэ я прапаную вам узяць у падарожжа мудрую кнігу - падручнік па беларускай мове, а таксама нататнікі падарожнікаў – вашы сшыткі, у якія мы будзем запісваць нашы назіранні, а таксама простыя алоўкі і ручкі. 
· Давайце зробім першы запіс у нашым падарожным сшытку. Запішыце, калі ласка, сённяшнюю дату і від работы.
Дзеці запісваюць у сшыткі дату і словы “Класная работа”.
· Але вы павінны ведаць, што ні адзін мудры падарожнік не адпраўляецца у вандроўку, пакуль не вызначыць, для чаго ён туды ідзе. Падумайце і вы!
За новымі ведамі, новым станоўчым вопытам і інш.
3. Чыстапісанне.
Зз Ззз Зззз зез зоз звз зрз злз знз
звінець званок званочак
Даць характарыстыку зычным гукам [з], [з’].
Запісаць сказ пад дыктоўку: Восенню перасталі звінець птушыныя галасы.
Фізкультхвілінка (гімнастыка для вачэй). 
· Зараз я буду загадваць загадкі, а вы вочкамі будзеце шукаць адгадкі ў нашым класным пакоі (вучні паварочваюцца ў той бок, дзе знаходзіцца адгадка).
Загадкі (Дадатак 1)
1 Што без вады плавае? (Воблака.)
2 Грыбкоў сабе насушыць, арэшкаў назбірае,
Зіма сняжком цярушыць, а ёй — бяда малая. (Вавёрка.)
3 Дрэва я. I з табой мы даўно знаёмыя.
I вясной, і зімой я стаю зялёная. (Елка, сасна.)
4 3 гаспадаром сябруе, дом вартуе.
Ляжыць пад ганкам — хвост абаранкам. (Сабака.)
5 Што стаіць пасярод зямлі? (літара М) – загадка-жарт.

4. Арфаграфічная хвілінка.
- Мы з вамі выйшлі на лясную палянку. (Слайд 9) 
- Каго вы бачыце на палянцы? (Лесавічка) 
- Восеньскі дожджык змыў некаторыя літары ў любімым вершы Лесавічка. Але ён не сумуе: ведае, што вы вельмі добрыя, кемлівыя, ўважлівыя, разумныя дзеці, зможаце аднавіць верш. Дапаможам Лесавічку?

Вусна ўставіць прапушчаныя літары ў словы верша, растлумачыць іх правапіс і правапіс выдзеленых літар.
Вос..нь, вос..нь з..латая    (Слайд 10)
сее чары на з..млі. 
У сінім небе хмарка тае,			
рвуцца ў вырай жураўлі.
· Некаторыя літары Лесавічок уставіў сам. Яны выдзеленыя. Падумайце, ці правільна ён запісаў? Патлумачце, чаму?
  
5. Вывучэнне новага матэрыялу
- Давайце звернемся да апошняга радка верша. Пра што ў ім ідзе размова?
- На якое пытанне адказвае слова “жураўлі”?
- Успомнім (з рускай мовы), як называецца член сказа, які адказвае на пытанне хто? або што? і абазначае, пра што гаворыцца ў сказе? (подлежащее)
- А калі вы разгадаеце рэбус, то даведаецеся, як называецца гэты член сказа ў беларускай мове. (Дадатак 2 )

· Правільна! У беларускай мове гэта – дзейнік. Дзейнік – гэта адзін з галоўных членаў сказа. Уявіце сабе, што ёсць домік пад назвай “СКАЗ” (на дошцы – схематычная выява доміка. (Дадатак 3). У яго мы паселім наш дзейнік. Настаўнік прымацоўвае выяву дзейніка (Дадатак 3). Але ён не адзін там будзе гаспадарыць, а разам з яшчэ адным галоўным членам сказа – выказнікам. Настаўнік прымацоўвае выяву выказніка (Дадатак 3). Больш падрабязна з выказнікам вы пазнаёміцеся на наступным уроку. 
· Дзейнік і выказнік сябруюць паміж сабой (злучыць лініяй іх паміж сабой), так як звязаны па сэнсу і граматычна.
· Такім чынам, тэма нашага сённяшняга ўрока – “Дзейнік і выказнік - галоўныя члены сказа”. Падумайце, чаму будзеце вучыцца падчас нашага падарожжа?
Вучыцца знаходзіць дзейнік у сказе

6. Работа з падручнікам.
- Тады працягваем падарожжа і рухаемся далей. І наш шлях праходзіць праз рэчку. (Слайд 11). А тут жыве Вадзянічок. Ён просіць вас дапамагчы яму скласці сказы, бо некаторыя словы з іх выпалі і пераблыталіся. Але мы будзем выкарыстоўваць казачныя падказкі і ў нас ўсё атрымаецца.
- Адкрыйце, калі ласка, падручнікі на старонцы 68.

Практыкаванне 105 ст.68

Да малюнка 1. (Слайд 12)
Хмары зацягнулі ўсё неба.

Да малюнка 2. (Слайд 13)
Падзьмуў халодны вецер.

Да малюнка 3. (Слайд 14)
Забліскалі яркія маланкі.

Да малюнка 4. (Слайд 15)
Грымнуў гром.

    Да малюнка 5. (Слайд 16)
На зямлю паліў дожд.

Вучні з дапамогай настаўніка дапаўняюць сказы патрэбнымі словамі. Сказы запісваюцца вучнямі на дошцы У кожным сказе знаходзяць, пра каго або пра што гаворыцца ў сказе. Падкрэсліваюць гэтыя словы адной рыскай.
· Якую назву можна даць тэксту? (“Навальніца”)

· Што за словы мы знайшлі ў кожным са сказаў? (дзейнікі)
· Давайце звернемся да падручніка і прачытаем правіла на с. 68 аб тым, што такое дзейнік.
· Што абазначае дзейнік? (пра каго або пра што гаворыцца ў сказе)
· Як падкрэсліваецца дзейнік? (адной рыскай)

На дошку прымацоўваюцца карткі з правілам (Дадатак 4).

Фізкультхвілінка  (Слайд 17-18)
- Мы працягваем свой шлях. Нас сустракае кветкавы луг, на якім жыве Лугавічок. Здагадаліся, якое заданне ён вам падрыхтаваў? Лугавічок прапануе вам зрабіць прывал і крыху адпачыць.

Устаньце, дзеткі, усміхніцеся, 		Улева, управа нахіліцеся,
Зямлі нашай пакланіцеся 			Верацёнцам пакруціцеся.
За шчаслівы дзень учарашні.		          Раз прысядзьце, два прысядзьце
Усе да сонца пацягніцеся, 			І за парты ціха сядзьце.                   

7. Развіццё звязнай мовы.
· Вось мы прыйшлі да хаткі, у якой нас ужо даўно чакае Дамавічок. 
(Слайд 19). Сустрэлася яму адно заданне, а выканаць яго без вашай дапамогі  не можа.  
· З асобных слоў трэба скласці прыказку, знайсці дзейнік і падкрэсліць адной рыскай. (Слайд 20)
Курачка, зярнятку, па, збірае, бывае, сытая, і.
· Чаму так гавораць?                                                       

8. Замацаваннне новага матэрыялу.
- Вы вялікія малайцы – дапамаглі казачным героям. А зараз для вас – апошняе выпрабаванне. 
Практыкаванне 108 ст.69 (аналіз пар сказаў; запіс тых сказаў, у якіх выдзеленыя словы з’яўляюцца дзейнікамі; графічнае выдзяленне дзейніка ў сказах).
· Працаваць вы будзеце ў парах. 
· Калі ласка, праверце сябе. (Слайд 21)
· Назавіце дзейнік ў першым сказе (у другім, у трэцім). Як іх падкрэслілі? 

9. Падагульненне.
· Сёння вы добра папрацавалі. Мне вельмі спадабалася падарожнічаць разам з вамі. А зараз – час вяртацца назад.
· Пра што даведаліся падчас падарожжа? Чаму навучыліся?
· Вось, якая вялікая торба з ведамі ў нас атрымалася напрыканцы падарожжа!

10. Дамашняе заданне.
Практыкаванне 109, правіла на с. 68. (Слайд 22)

11.  Рэфлексія “Лесвічка поспехаў” (Дадатак 5)
Вучні прымацоўваюць на ступені лесвічкі атрыманыя раней сілуэты  дзяцей. 

Дадатак 4 
Дзейнік
	пра каго 
або 
пра што 
гаворыцца ў сказе

	ХТО?   ШТО?





Дадатак 5

	Выдатна ўсё зразумеў

	




1
	Я зразумеў, але не ўсё. Буду яшчэ дома разбірацца па падручніку ці папрашу дапамогі ў сябра.
	

	Я шмат чаго не зразумеў. Мне патрэбна дапамога настаўніка.

